
«ԷԿՈՊԱՐԵԿԱՅԻՆ ԾԱՌԱՅՈՂԻ ՀԱՏՈՒԿ ՈՒՍՈՒՑՄԱՆ ԾՐԱԳԻՐԸ ԵՎ ՍՏՈՒԳՈՒՄՆԵՐ ԱՆՑԿԱՑՆԵԼՈՒ ԿԱՐԳԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ 

	1․ Կրթության, գիտության, մշակույթի և սպորտի նախարարություն 
	04 հունվար 2024թ.

	
	Գրություն N  01/24/124-2024

	«Էկոպարեկային ծառայողների հատուկ ուսուցման ծրագիրը և ստուգումներ անցկացնելու կարգը սահմանելու մասին» Կառավարության որոշման փաթեթի առնչությամբ առաջարկում եմ Հավելված 1-ի 10-րդ կետում «երեք ամսից» բառից հետո ավելացնել «և առավելագույն տևողությունը կարող է լինել մինչև հինգ ամիս» բառերը, քանի որ համաձայն «Կրթության մասին» ՀՀ օրենքի 3-րդ հոդվածի 1․6 կետի՝ լրացուցիչ կրթական ծրագրով իրականացվող ոչ ֆորմալ ուսումնառության առավելագույն տևողությունը կարող է լինել մինչև 5 ամիս։ 
	Մասամբ է ընդունվել։
Նախատեսվել է, որ հատուկ ուսուցման տևողությունը 5 աշխատանքային օր է։ Չի ընդունվել, քանի որ նախատեսված հատուկ ուսուցումն իրականացվելու է հստակ սահմանված ժամանակացույցով և այն երկարաձգվելու հիմքեր և պատճառներ չեն կարող ստեղծվել։ 

	2․ Ներքին գործերի նախարարություն
	08 հունվար 2024թ․

	
	Գրություն N 43//324-24

	Ի պատասխան Ձեր 26.12.2023թ. թիվ 1/17.1/16682-2023 գրության՝ ՀՀ ներքին գործերի նախարարությունում ուսումնասիրվել է «Էկոպարեկային ծառայողների հատուկ ուսուցման ծրագիրը և ստուգումներ անցկացնելու կարգը սահմանելու մասին» ՀՀ կառավարության որոշման նախագիծը:Նախագծի 1-ին հավելվածի 4-րդ կետի համաձայն՝ հատուկ ուսուցումն անցկացվում է ՀՀ ներքին գործերի նախարարության ոստիկանության կրթահամալիրում (այսուհետ՝ ուսումնական հաստատություն) և Ծառայությունում։ Ուսումնական հաստատությունում իրականացվող հատուկ ուսուցման գործընթացի վերահսկումն իրականացնում է ՀՀ ներքին գործերի նախարարությունը, իսկ Ծառայությունում՝ ՀՀ շրջակա միջավայրի նախարարությունը։ Նախագծի 2-րդ հավելվածի 5-րդ կետի համաձայն՝ հատուկ ուսուցումն անցկացվում է ՀՀ ներքին գործերի նախարարության ոստիկանության կրթահամալիրում (այսուհետ՝ ուսումնական հաստատություն)։ ՀՀ ներքին գործերի նախարարությունը վերահսկում է հատուկ ուսուցման ընդհանուր գործընթացը։ Նախագծի 1-ին հավելվածի 3-րդ կետի և 2-րդ հավելվածի 3-րդ կետի բովանդակությունից բխում է, որ նշված ուսումնական դասընթացները ՀՀ ներքին գործերի նախարարության կրթահամալիրի կողմից անցկացվելու են վճարովի հիմունքներով։ Այս կապակցությամբ հայտնում ենք, որ ՀՀ ներքին գործերի նախարարության կրթահամալիրի կողմից էկոպարեկային ծառայողների ուսուցման դասընթացների կազմակերպման վերաբերյալ ՀՀ ներքին գործերի նախարարությունն իր դիրքորոշումն արդեն իսկ ներկայացրել է 29․12․2023թ․ թիվ 43//158990-23 գրությամբ՝ «Էկոպարեկային ծառայության ուսումնական դասընթացում ներգրավելու, դասընթաց անցկացնելու կարգը և պայմանները, դասընթացի ավարտից հետո պաշտոնի նշանակման կարգը սահմանելու մասին» ՀՀ կառավարության որոշման նախագծի շրջանակներում։Ելնելով վերոգրյալից՝ առաջարկում ենք նախագծի 1-ին հավելվածի 4-րդ կետում և 2-րդ հավելվածի 5-րդ կետում հատուկ չնշել, որ հատուկ ուսուցման դասընթացներն անցկացվում են ՀՀ ներքին գործերի նախարարության կրթահամալիրում, այլ՝ տալ այնպիսի իրավակարգավորում, ըստ որի՝ նշված դասընթացներն անցկացվում են «Գնումների մասին» օրենքի հիման վրա կրթական ծառայությունների գնման շրջանակներում՝ կրթական ծառայությունների գնման հայտում նշված չափանիշներին համապատասխանող կազմակերպությունների կողմից։ Բացի այդ, անհրաժեշտություն կառաջանա համապատասխան փոփոխություններ կատարել նաև նշված նախագծի հավելվածների՝ քննարկվող հարցին վերաբերող այն բոլոր կետերում, որոնցում նշված է ՀՀ ներքին գործերի նախարարության (նախարարի) մասին: Այդ կետերում նշված գործողությունները պետք է վերապահվեն կրթական ծառայություններ մատուցող կազմակերպությանը։
	Ընդունվել է։ Կատարվել են համապատասխան փոփոխություններ։

	3․ Վարչապետի աշխատակազմի քաղաքացիական ծառայության գրասենյակ
	08 հունվար 2024թ․

	
	Գրություն N 42/44․2/611-2024

	Ի պատասխան Ձեր 2023 թվականի դեկտեմբերի 26-ի N 1/17.1/16682-2023 գրության՝ ներկայացնում եմ Վարչապետի աշխատակազմի քաղաքացիական ծառայության գրասենյակի կարծիքը «Էկոպարեկային ծառայողների հատուկ ուսուցման ծրագիրը և ստուգումներ անցկացնելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ:
1․ Նախագիծը մշակվել է՝ հիմք ընդունելով «Էկոպարեկային ծառայության մասին» օրենքի (այսուհետ՝ Օրենք) 19-րդ հոդվածի 2-րդ մասը, համաձայն որի՝  ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման նպատակով Ծառայողը պարտավոր է անցնել հատուկ ուսուցում: Հատուկ ուսուցման ծրագիրը և ստուգումներ անցկացնելու կարգը սահմանում է Կառավարությունը: Օրենքի 5-րդ հոդվածի 3-րդ մասի համաձայն՝ Ծառայությունում սահմանված պաշտոն զբաղեցնող անձը համարվում է էկոպարեկային ծառայող (այսուհետ` Ծառայող): Մինչդեռ Նախագծով սահմանված N 1 հավելվածով կարգավորվում է Էկոպարեկային ծառայությունում ծառայության անցնելու ցանկություն ունեցող անձանց (դիմորդների) մրցույթին մասնակցելուց առաջ  հատուկ ուսուցումը, այլ ոչ Ծառայողի, ինչը թույլ է տալիս փաստել, որ Նախագիծը չի բխում Օրենքով սահմանված լիազորող նորմից։ Ավելին՝ Նախագծով սահմանված N1 հավելվածի 1-ին կետով նախատեսված է, որ էկոպարեկային ծառայությունում ծառայության անցնելու ցանկություն ունեցող անձինք (այսուհետ՝ Դիմորդ) «Էկոպարեկային ծառայության մասին» օրենքով սահմանված կարգով մրցույթին մասնակցելուց առաջ պարտավոր են անցնել հատուկ ուսուցում: Այս կարգավորման դեպքում ևս պարզ չէ՝ Օրենքի որ դրույթից է բխում դիմորդների վրա ենթաօրենսդրական ակտի մակարդակով նման պարտականության սահմանումը։Բացի այդ, Օրենքի հիշյալ լիազորող նորմը Կառավարությանը վերապահում է հատուկ ուսուցման ծրագիրը հաստատելու իրավասություն, մինչդեռ Նախագծի N1 հավելվածով հատուկ ուսուցման ծրագրի հետ կապված իրավահարաբերությունները կարգավորելու փոխարեն սահմանվում են դրույթներ, որոնք, ըստ էության, կրկնում են ուսումնական դասընթաց անցնելու կարգը և պայմանները սահմանող իրավական կարգավորումները՝ առանց հաշվի առնելու էկոպարեկային ծառայության՝ որպես պետական ծառայության առանձին տեսակի առանձնահատկությունները։Վերոգրյալի հաշվառմամբ անհրաժեշտ է վերանայել ամբողջ Նախագիծը՝ այն համապատասխանեցնելով լիազորող նորմի, ինչպես նաև Օրենքով սահմանված թղթակցվող կարգավորումների տրամաբանությանը։ 	2․ Նախագծին կից ներկայացված հիմնավորման համաձայն՝ Նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում լրացուցիչ փոփոխությունների անհրաժեշտություն չկա, սակայն Նախագծով սահմանված N2 հավելվածի 3-րդ կետով սահմանվում է, որ Ծառայողների հատուկ ուսուցման հետ կապված ծախսերը կատարվում են Հայաստանի Հանրապետության պետական բյուջեի և Հայաստանի Հանրապետության օրենսդրությամբ չարգելված այլ միջոցների հաշվին, իսկ 14-րդ կետով սահմանվում է, որ Հայաստանի Հանրապետության ներքին գործերի նախարարի կողմից հաստատված կարգով և պայմաններով  ուսումնական հաստատությունը հատուկ ուսուցման դասընթացների իրականացման ընթացքում Ծառայողներին ապահովում է սննդով, տրանսպորտով և գիշերակացի համար նախատեսված սենյակներով։ Այս առումով անհրաժեշտ է լրամշակել Նախագծի հիմնավորումը՝ միևնույն ժամանակ վերանայելով որոշակի գործընթացներին Ներքին գործերի նախարարի մասնակցության վերաբերյալ նախագծային կարգավորումները։
	Նախագծի վերաբերյալ ներկայացված կարծիքը ընդունվել է, Նախագիծը վերանայվել է, կատարվել են համապատասխան փոփոխություններ։
1․ Ընդունվել է։ Կատարվել են համապատասխան փոփոխություններ։
2․ Ընդունվել է։ Հայաստանի Հանրապետության պետական բյուջեի ծախսերում լրացուցիչ փոփոխություններ չեն նախատեսվել՝ հատուկ ուսուցմամբ հետապնդվող նպատակը ապահովելու (համապատասխան հմտությունների և կարողությունների անհրաժեշտ աստիճանի ձևավորում) համար հատուկ ուսուցման առավելագույն ժամկետի և մեկ ծառայողի հաշվարկով անհրաժեշտ ծախսերի վերաբերյալ տեղեկությունների բացակայության պատճառով։

	4. Արդարադատության նախարարություն
	04 մարտ 2024թ․

	
	Գրություն N/27.0.01/8586-2024

			Ի պատասխան Ձեր՝ 2024 թվականի փետրվարի 13-ի թիվ 1/17.1/1214-2024 գրության՝ կից ներկայացվում է «Էկոպարեկային ծառայողների հատուկ ուսուցման ծրագիրը և ստուգումներ անցկացնելու կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը։
1.	«Էկոպարեկային ծառայողի հատուկ ուսուցման ծրագիրը և ստուգումներ անցկացնելու կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) Հավելվածի վերնագիրն անհրաժեշտ է խմբագրել՝ համապատասխանեցնելով լիազորող նորմ հանդիսացող «Էկոպարեկային ծառայության մասին» օրենքի (այսուհետ՝ Օրենք) 19-րդ հոդվածի 2-րդ մասին և Նախագծի 1-ին կետին: Մասնավորապես, Հավելվածի վերնագիրն անհրաժեշտ է շարադրել հետևյալ խմբագրությամբ՝ «Էկոպարեկային ծառայողի հատուկ ուսուցման ծրագիրը և ստուգումներ անցկացնելու կարգը»՝ նկատի ունենալով, որ կարգը վերաբերում է ստուգումներ անցկացնելուն, այլ ոչ թե էկոպարեկային ծառայողի հատուկ ուսուցման ծրագրին:
2.	Հավելվածի 1-ին կետում «Սույնով» բառն առաջարկում ենք փոխարինել «Սույն հավելվածով» բառերով, «կարգը» բառը՝ «կարգի հետ կապված հարաբերությունները» բառերով:
3.	Հավելվածի 2-րդ կետի համաձայն՝ Ծառայողի հատուկ ուսուցումը նրա՝ օրենսդրությունից բխող ամենօրյա ծառայողական խնդիրների պատշաճ իրականացման համար անհրաժեշտ ֆիզիկական և կրակային պատրաստվածությունն ապահովելու նպատակով պարապմունքների (դասընթացների) իրականացումն է:
	Վերը նշված դրույթում հստակեցման կարիք ունի, թե խոսքը ո՞ր բնագավառի օրենսդրության մասին է: Միաժամանակ, անհրաժեշտ է հաշվի առնել այն հանգամանքը, որ օրենսդրությունը լայն հասկացություն է, մասնավորապես՝ «Նորմատիվ իրավական ակտերի մասին» օրենքի 2-րդ հոդվածի 1-ին մասի 7-րդ կետի համաձայն՝ օրենսդրությունն  օրենսդրական և ենթաօրենսդրական նորմատիվ իրավական ակտերի ամբողջություն է:
Հարկ է նշել նաև, որ Հավելվածի 2-րդ կետի բովանդակությունը չի համապատասխանում Օրենքի 19-րդ հոդվածի 2-րդ մասին, որի համաձայն՝ Ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման նպատակով  Ծառայողը պարտավոր է անցնել հատուկ ուսուցում: 
Այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 9-րդ հոդվածի 2-րդ մասի կարգավորումը, համաձայն որի՝ նորմատիվ իրավական ակտը չպետք է հակասի հավասար կամ ավելի բարձր իրավաբանական ուժ ունեցող նորմատիվ իրավական ակտերին:
4.	Հավելվածի 7-րդ կետից հետո անհրաժեշտ է վերանայել և շտկել կետերի համարակալման հաջորդականությունը:
5.	Հավելվածի 10-րդ կետի համաձայն՝ «Ծառայող՝ ոստիկանության, զինված ուժերի, ազգային անվտանգության ծառայության, քրեակատարողական ծառայության, դատական ակտերի հարկադիր կատարման ծառայության, փրկարարական ծառայության, քննչական կոմիտեի, դատախազության այն նախկին աշխատողները, ովքեր իրենց նախկին ծառայության բնույթից ելնելով զենք կրելու և պահելու իրավունք են ունեցել, Ծառայությունում պաշտոնի նշանակվելուց հետո հատուկ ուսուցման դասընթաց անցնելու պարտավորություն չեն կրում։»:
Նշված կետից անհրաժեշտ է հանել «Ծառայող՝» բառն ու կետադրական նշանը, իսկ «Ոստիկանության» բառը գրել մեծատառով: Միաժամանակ, հարկ ենք համարում նշել հետևյալը.
Օրենքի 19-րդ հոդվածի 2-րդ մասի համաձայն՝ (…) Ծառայողը պարտավոր է անցնել հատուկ ուսուցում: Այսինքն, Օրենքի նշված դրույթով հատուկ ուսուցում անցնելը բոլոր Ծառայողների պարտականությունն է՝ առանց բացառությունների: 
Բացի այդ, միայն զենք կրելու և պահելու իրավունք ունենալը չի կարող բավարար պայման հանդիսանալ, որպեսզի Ծառայողը չանցնի հատուկ ուսուցում, քանի որ Օրենքի 19-րդ հոդվածի 2-րդ մասի կարգավորման համաձայն հատուկ ուսուցման նպատակը Ծառայողների ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացումն է:
Վերը նշված դիտողությունները բխում են «Նորմատիվ իրավական ակտերի մասին» օրենքի 9-րդ հոդվածի 2-րդ մասի կարգավորումից, համաձայն որի՝ նորմատիվ իրավական ակտը չպետք է հակասի հավասար կամ ավելի բարձր իրավաբանական ուժ ունեցող նորմատիվ իրավական ակտերին:
6.	Հավելվածի 14-րդ կետում անհրաժեշտ է ապահովել շաղկապների կիրառման կանոնները, մասնավորապես՝ եթե թվարկված բոլոր պայմաններից բավական է միայն մեկի առկայությունը, ապա գործածել «կամ» շաղկապը, իսկ եթե թվարկված բոլոր պայմանների առկայությունը պարտադիր է, ապա գործածել «և» շաղկապը՝ հաշվի առնելով «Նորմատիվ իրավական ակտերի մասին» օրենքի 16-րդ հոդվածի դրույթները:
7.	Հավելվածի 16-րդ կետի համաձայն՝ հատուկ ուսուցման ծրագրերը հաստատում է ուսումնական հաստատության ղեկավարը։ 
Նշված կարգավորումը հակասում է «Էկոպարեկային ծառայության մասին» օրենքի 19-րդ հոդվածի 2-րդ մասին, որի համաձայն՝ Հատուկ ուսուցման ծրագիրը և ստուգումներ անցկացնելու կարգը սահմանում է Կառավարությունը: Ընդ որում, Նախագծի մշակման համար հիմք է հանդիսացել «Էկոպարեկային ծառայության մասին» օրենքի 19-րդ հոդվածի 2-րդ մասը: Հետևաբար, հատուկ ուսուցման ծրագիրը չի կարող հաստատվել ուսումնական հաստատության ղեկավարի կողմից:
Այս առումով անհրաժեշտ է հաշվի առնել «Նորմատիվ իրավական ակտերի մասին» օրենքի 9-րդ հոդվածի 2-րդ մասի կարգավորումը, համաձայն որի՝ նորմատիվ իրավական ակտը չպետք է հակասի հավասար կամ ավելի բարձր իրավաբանական ուժ ունեցող նորմատիվ իրավական ակտերին:
Վերը նշված դիտողության համատեքստում անհրաժեշտ է խմբագրել նաև Հավելվածի 3-րդ գլխի վերնագիրը:
Միաժամանակ, հարկ է նշել, որ թեև Նախագծի կարգավորման առարկաներից մեկը Կառավարության կողմից հատուկ ուսուցման ծրագրի սահմանումն է, սակայն Հավելվածում ծրագրի վերաբերյալ կոնկրետ իրավակարգավորումներ առկա չեն: Ուստի Հավելվածն այդ մասով լրամշակման կարիք ունի:
Սույն դիտողությունը բխում է «Նորմատիվ իրավական ակտերի մասին» օրենքի 12-րդ հոդվածի 1-ին մասի դրույթից, որի համաձայն՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:
8.	Հավելվածի 18-րդ կետով սահմանվում են այն հիմքերը, որոնց առկայության դեպքում Ծառայողը համարվում է ուսուցումը չանցած: Միաժամանակ, Հավելվածի 20-րդ կետի համաձայն՝ ուսումնական հաստատության կողմից հատուկ ուսուցումը չանցած ծառայողին տրվում է համապատասխան տեղեկանք:
	Այս առումով անհրաժեշտ ենք համարում նշել, որ Հավելվածի բովանդակությունից պարզ չէ, թե ուսուցումը չանցած համարվելն ի՞նչ հետևանքներ կարող է առաջացնել Ծառայողի համար, ուսուցումը չանցած Ծառայողն արդյո՞ք կարող է հետագայում նորից մասնակցել հատուկ ուսուցման ծրագրին կամ վերահանձնել ստուգարքը:
Հաշվի առնելով վերը նշված դիտարկումը, գտնում ենք, որ Հավելվածն այս մասով ևս անհրաժեշտ է լրամշակել:
9.	 Հավելվածում բացակայում են հատուկ ուսուցումն անցնելու ժամկետների վերաբերյալ կարգավորումները: Մասնավորապես, անհրաժեշտ է հստակեցնել, թե Ծառայողը ծառայության անցնելուց հետո ի՞նչ ժամկետում է պարտավոր անցնել հատուկ ուսուցում:
10.	Առաջարկում ենք Նախագիծը կարծիքի ներկայացնել նաև Հայաստանի Հանրապետության ֆինանսների նախարարությանը՝ նկատի ունենալով Հավելվածի 4-րդ կետի կարգավորումը, որի համաձայն՝ Հատուկ ուսուցման հետ կապված ծախսերը կատարվում են Հայաստանի Հանրապետության պետական բյուջեի և Հայաստանի Հանրապետության օրենսդրությամբ չարգելված այլ միջոցների հաշվին:
	1. Ընդունվել է։
Կատարվել է համապատասխան փոփոխություն։
2. Ընդունվել է։
Կատարվել են համապատասխան փոփոխություններ։
3. Ընդունվել է։
Նախագծի հավելվածի 1-ին կետը «օրենքով» բառից հետո լրացվել է «(այսուհետ՝ Օրենք)» բառերով։ Նախագծի հավելվածի 2-րդ կետում «Օրենսդրությունից» բառը փոխարինվել է «Օրենքից» բառով։
4. Ընդունվել է։
Կատարվել են համապատասխան փոփոխություններ։
5. Ընդունվել է։ 
Կետը հանվել է։
6. Ընդունվել է։
Նախագծի հավելվածի 14-րդ կետից «և» շաղկապը հանվել է։
7. Ընդունվել է։
Նախագծի հավելվածի 16-րդ կետը հանվել է։ 
Հատուկ ուսուցման ծրագիրը սահմանված է նախագծի հավելվածի Ձև-ով։ 
8. Ընդունվել է։
Նախատեսվել է, որ հատուկ ուսուցումը չանցած Ծառայողը ազատվում է զբաղեցրած պաշտոնից ՀՀ աշխատանքային օրենսգրքի 113-րդ հոդվածի 1-ին մասի 3-րդ կետի դրույթներով, որի համաձայն՝ Գործատուն իրավունք ունի աշխատողի հետ լուծելու (…) աշխատանքային պայմանագիրը աշխատողի` զբաղեցրած պաշտոնին կամ կատարած աշխատանքին չհամապատասխանելու դեպքում։
9. Ընդունվել է։
Նախագծով նախատեսվել է, որ հատուկ ուսուցման տևողությունը 5 աշխատանքային օր է։
10. Ընդունվել է։
Նախագիծը ներկայացվել է Հայաստանի Հանրապետության ֆինանսների նախարարություն։


	5. Վարչապետի աշխատակազմի իրավաբանական վարչություն

	21 մարտ 2024թ.

	
	Գրություն N 02/12.93/10336-2024

	1.«Էկոպարեկային ծառայության մասին» օրենքի 19-րդ հոդվածի 2-րդ մասի համաձայն՝ ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման նպատակով Ծառայողը պարտավոր է անցնել հատուկ ուսուցում: Հատուկ ուսուցման ծրագիրը և ստուգումներ անցկացնելու կարգը սահմանում է Կառավարությունը: Մինչդեռ նախագծի հավելվածի 1-ին և 2-րդ գլխով նախատեսված դրույթները դուրս են սույն որոշման նախագծի կարգավորման առարկայի շրջանակից:
	2.Նախագծի հավելվածի 10-րդ կետով նախատեսված սուբյեկտները, ովքեր իրենց նախկին ծառայության բնույթից ելնելով ունեցել են զենք կրելու և պահելու իրավունք, ինչպես նաև ունեն ֆիզիկական ուժ և հատուկ միջոցներ գործադրելու  հմտություններ, ծառայությունում առաջին անգամ պաշտոնի նշանակվելուց հետո հատուկ ուսուցման դասընթաց անցնելու պարտավորություն չեն կրում, մինչդեռ վերոնշյալ կարգավորումը խնդրահարույց է «Էկոպարեկային ծառայության մասին» օրենքի 19-րդ հոդվածի 2-րդ մասի համատեքստում՝ հաշվի առնելով այն հանգամանքը, որ օրենքը վերոնշյալ սուբյեկտների համար բացառություն չի սահմանել:
	3.Նախագծի հավելվածի 12-րդ կետի համաձայն՝ հատուկ ուսուցման ժամկետը չի կարող պակաս լինել մեկ ամսից, մինչդեռ հաշվի առնելով իրավական որոշակիության պահանջը՝ անհրաժեշտ է սույն կարգավորման  ժամկետները հստակեցնել:
	4.Նախագծի հավելվածի 14-րդ կետով նախատեսված դեպքերում ծառայողը հեռացվում է հատուկ ուսուցման դասընթացից, սակայն պարզ չէ, թե ինչ ընթացակարգով է հավաստվելու ծառայողի կողմից վերոնշյալ կետով սահմանված արարքների կատարումը:
	5.Նախագծի հավելվածի 15-րդ կետով նախատեսված դրույթները խնդրահարույց են իրավական որոշակիության տեսանկյունից:
	6. Նախագծի հավելվածի 18-րդ կետի համաձայն՝ հատուկ ուսուցումն անցած ծառայողին տրվող վկայականի ձևը հաստատում է ուսումնական հաստատության ղեկավարը, մինչդեռ սույն կարգով ուսումնական հաստատության ղեկավարին նման իրավասություն վերապահվել չի կարող: Վերոնշյալ դրույթը դուրս է սույն որոշման նախագծի կարգավորման առարկայի շրջանակից:
	1. Մասամբ է ընդունվել։
Նախագծի հավելվածի 1-ին գլխի 3-9-րդ կետերը հանվել են, իսկ 2-րդ և 3-րդ գլուխները միավորվել են մեկ՝ «Հատուկ ուսուցման ծրագիրը» գլխում։
2. Ընդունվել է։
Կետը հանվել է։
3․ Ընդունվել է։
Կատարվել է համապատասխան փոփոխություն։ Նախատեսվել է, որ հատուկ ուսուցման տևողությունը 5 աշխատանքային օր է։
4․ Ընդունվել է։
Կետը հանվել է։
5․ Ընդունվել է։
Կետը վերախմբագրվել է։
6. Ընդունվել է։
Դրույթը հանվել է։

	6. Վարչապետի աշխատակազմի ֆինանսատնտեսագիտական վարչություն
	21 մարտ 2024թ.

	
	Գրություն N 02/12.93/10336-2024

	Նախագծի 1-ին կետով առաջարկվում է սահմանել էկոպարեկային ծառայողի հատուկ ուսուցման ծրագիրը և ստուգումներ անցկացնելու կարգը: Միաժամանակ, կարգի 4-րդ կետի համաձայն՝ հատուկ ուսուցման հետ կապված ծախսերը կատարվում են Հայաստանի Հանրապետության պետական բյուջեի և Հայաստանի Հանրապետության օրենսդրությամբ չարգելված այլ միջոցների հաշվին:  
Հաշվի առնելով վերոգրյալը՝ առաջարկում ենք ապահովել Ֆինանսների նախարարության դիրքորոշման առկայությունը: 
	Ընդունվել է։
Նախագիծը ներկայացվել է Ֆինանսների նախարարություն։

	7. Վարչապետի աշխատակազմի սոցիալական հացերի վարչություն
	21 մարտ 2024թ.

	
	Գրություն N 02/12.93/10336-2024

	Առաջարկում ենք քննարկել նախագծի վերաբերյալ հետևյալ դիտարկումները.
1. Նախագծի հավելվածը ենթակա է խմբագրման: Մասնավորապես՝
1) Հավելվածի 5-րդ կետի համաձայն՝ Ծառայության պաշտոն առաջին անգամ չզբաղեցնող ծառայողները հատուկ ուսուցման ծրագրերում ներգրավվում են «Էկոպարեկային ծառայության մասին» օրենքի (այսուհետ՝ Օրենք)  19-րդ հոդվածի 1-ին մասով սահմանված կատարողականի  գնահատականը անբավարար լինելու դեպքում, ինչը չի բխում օրենքի 19-րդ հոդվածի 2-րդ մասին պահանջից, ըստ որի՝ «Ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման նպատակով Ծառայողը պարտավոր է անցնել հատուկ ուսուցում»,
2) հավելվածի 10-րդ կետով առաջարկվող կարգավորումը ծառայողների որոշակի խմբի (ովքեր իրենց նախկին ծառայության բնույթից ելնելով ունեցել են զենք կրելու և պահելու իրավունք, ինչպես նաև ունեն ֆիզիկական ուժ և հատուկ միջոցներ գործադրելու  հմտություններ) ազատում է Ծառայությունում առաջին անգամ պաշտոնի նշանակվելուց հետո հատուկ ուսուցման դասընթաց անցնելու պարտավորությունից, ինչը կարող է խնդրահարույց լինել, քանի որ բացակայում է նրանց ֆիզիկական ուժ, հատուկ միջոցներ և զենք գործադրելու  հմտությունների ստուգման որևէ մեխանիզմ, 
3) հավելվածի 12-րդ կետը խմբագրման կարիք ունի՝ հաշվի առնելով կրթության, գիտության, մշակույթի և սպորտի նախարարության առաջարկությունը հատուկ ուսուցման ժամկետը հստակեցնելու վերաբերյալ,
4) հավելվածի 14-րդ կետը հստակեցման կարիք ունի ծառայողին հատուկ ուսուցման դասընթացից հեռացման բավարար հիմքեր սահմանելու առումով,
5) հավելվածի 17.1-րդ և 25-րդ կետերը կրկնվում են, իսկ 19-րդ և 29-րդ նույնանման կետերը կարելի է միավորել,
6) քննարկման կարիք ունի հավելվածի 4-րդ (ՀԱՏՈՒԿ ՈՒՍՈՒՑՄԱՆ ԱՐԴՅՈՒՆՔՆԵՐԻ ՍՏՈՒԳՈՒՄԸ ԵՎ ԱՄՓՈՓՈՒՄԸ) և 5-րդ (ԾԱՌԱՅՈՂՆԵՐԻ ՀԱՏՈՒԿ ՈՒՍՈՒՑՄԱՆ ՍՏՈՒԳԱՐՔԻ ԿԱԶՄԱԿԵՐՊՈՒՄԸ ԵՎ ԱՆՑԿԱՑՈՒՄԸ) բաժինների միավորումը: Դրանք, ըստ էության, կրկնում են միմյանց, քանի որ ստուգարքի կազմակերպումը դասընթացի արդյունքների ամփոփման գործընթացի մաս է կազմում: Միաժամանակ, առաջարկում ենք քննարկել վերաբերելի կետերի կարգավորումները վերանայելու և ստուգարքի ամփոփ գնահատականի փոխարեն դրա փուլերն առանձին-առանձին գնահատելու, բացասական գնահատականի դեպքում միայն տվյալ փուլը վերահանձնելու հնարավորությունը:
2. Նախագծի վերաբերյալ բացակայում է ֆինանսների նախարարության կարծիքը, ինչը խնդրահարույց է:
	1.
1) Ընդունվել է։ 
Կետը հանվել է։
2) Ընդունվել է։
Կետը հանվել է։
3) Ընդունվել է։
Հստակեցվել է հատուկ ուսուցման ժամկետը՝ նախատեսելով, որ այն տևելու է 5 աշխատանքային օր։
4) Ընդունվել է։
Կետը հանվել է։
5) Ընդունվել է։
Նախագծի հավելվածի 25-րդ և 29-րդ կետերը հանվել են։
6) Մասամբ է ընդունվել։
4-րդ և 5-րդ բաժինները միավորվել են։ Միաժամանակ նախատեսվել են ստուգարքի փուլերը առանձին-առանձին գնահատելու  վերաբերյալ կարգավորումներ։ Բացասական գնահատվելու դեպքում միայն տվյալ փուլը վերահանձնելու կարգավորում չի նախատեսվել, քանի որ հատուկ ուսուցման նպատակը Ծառայողի՝ ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման և  Օրենքից բխող ամենօրյա ծառայողական խնդիրների պատշաճ իրականացման համար անհրաժեշտ ֆիզիկական և կրակային պատրաստվածությունն ապահովելն է:
2. Ընդունվել է։
Նախագիծը ներկայացվել է Ֆինանսների նախարարություն։

	8. Վարչապետի աշխատակազմի տարածքային զարգացման և շրջակա միջավայրի հարցերի վարչություն
	21 մարտ 2024թ.

	
	Գրություն N 02/12.93/10336-2024

	«Էկոպարեկային ծառայողի հատուկ ուսուցման ծրագիրը և ստուգումներ անցկացնելու կարգը սահմանելու մասին»  ՀՀ կառավարության որոշման նախագծի (այսուհետ՝ Նախագիծ) վերաբերյալ առկա են ստորև բերված նկատառումները:
1. Հաշվի առնելով, որ Նախագծով սահմանված չեն հատուկ ուսուցման դասընթացների ստուգարքի արդյունքում «չստուգված» գնահատական ստանալու դեպքում էկոպարեկային ծառայողի Էկոպարեկային ծառայությունում հետագա աշխատանքային գործունեության վերաբերյալ կարգավորումները՝ առաջարկում ենք Նախագծով նախատեսել նաև վերոգրյալին վերաբերելի կարգավորումներ: 
2. Նախագծի հավելվածի 14-րդ կետով  առաջարկվում է սահմանել՝ «Եթե ծառայողը հատուկ ուսուցման ժամանակ անհարգալից վերաբերմունք է ցուցաբերում այլ ծառայողների կամ դասընթացավարների (դասախոսների) կամ ուսումնական հաստատության այլ աշխատողների նկատմամբ, չի կատարում դասընթացավարի կամ ուսումնական հաստատության այլ աշխատողների օրինական պահանջներն ու ուսումնագործնական առաջադրանքները, արհեստական խոչընդոտներ է ստեղծում դասընթացների իրականացման ընթացքում կամ ցանկացած այլ ձևով խախտում է ուսումնական հաստատության ներքին կարգապահական կանոնները, ապա ուսումնական հաստատության ղեկավարը հեռացնում է այդ ծառայողին հատուկ ուսուցման դասընթացից և այդ մասին գրավոր տեղեկացնում է Ծառայության պետին։»:  Հարկ է նկատի ունենալ, որ սույն դրույթով  պարզաբանված չէ, թե արդյո՞ք հատուկ ուսուցման դասընթացից հեռացումը հավասարազոր է հատուկ ուսուցման դասընթացների ստուգարքի արդյունքում «չստուգված» գնահատական ստանալուն: Բացի այդ՝ պարզաբանված չէ, թե  ի՞նչ հետևանքներ են առաջանալու էկոպարեկային ծառայողի համար՝ դասընթացից հեռացման դեպքում:
3. Հաշվի առնելով Նախագծի հավելվածի 10-րդ կետը՝ անհրաժեշտ է Նախագիծը համաձայնեցնել Պաշտպանության նախարարության, Ազգային անվտանգության ծառայության և Գլխավոր դատախազության հետ:
Միևնույն ժամանակ, սույն կարգը սահմանելիս առաջարկում ենք նկատի ունենալ Վարչապետ Նիկոլ Փաշինյանի մոտ 11.12.2023թ. կայացած՝ Շրջակա միջավայրի նախարարության 2023 թվականի գործունեության հաշվետվության վերաբերյալ խորհրդակցության N Վ/190-2023 արձանագրության 3.3.13-րդ կետի հանձնարարականը, այն է՝ «Ներքին գործերի նախարարության պարեկային ծառայության օրինակով՝ հետևողական աշխատանքներ իրականացնել էկո պարեկների կրթության, կադրային բազայի թարմացման, աշխատավարձերի բարձրացման, տեխնիկական նոր միջոցների հագեցվածության ապահովման, ինչպես նաև ոլորտում կանանց ներգրավվածության ուղղությամբ (սկզբնական փուլում 30%)՝ ուշադրության կենտրոնում պահելով էկո պարեկների կողմից տեխնիկական միջոցների կիրառման հմտությունների (վարորդական հմտություններ և այլն) գնահատումը»:
	1. Ընդունվել է։
Նախատեսվել է, որ հատուկ ուսուցումը չանցած Ծառայողը ազատվում է զբաղեցրած պաշտոնից ՀՀ աշխատանքային օրենսգրքի 113-րդ հոդվածի 1-ին մասի 3-րդ կետի դրույթներով, որի համաձայն՝ Գործատուն իրավունք ունի աշխատողի հետ լուծելու (…) աշխատանքային պայմանագիրը աշխատողի` զբաղեցրած պաշտոնին կամ կատարած աշխատանքին չհամապատասխանելու դեպքում։
2. Ընդունվել է։
Կետը հանվել է։
3. Կետը հանվել է, և հետևաբար Նախագիծը Պաշտպանության նախարարության, Ազգային անվտանգության ծառայության և Գլխավոր դատախազության հետ համաձայնեցնելու անհրաժեշտությունը վերացել է։
«Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» ՀՀ կառավարության որոշման նախագծով, ի թիվս այլնի, սահմանված է վարորդական վկայական ներկայացնելու պահանջ։ Տեխնիկական ուսուցումը ներառված է հատուկ ուսուցման ծրագրում։

	9. Վարչապետի աշխատակազմի քաղաքացիական ծառայության գրասենյակի համալրման և կատարելագործման վարչություն
	21 մարտ 2024թ.

	
	Գրություն N 02/12.93/10336-2024

	Նախագծի վերաբերյալ հայտնում ենք հետևյալ դիտարկումները.
1.	Նախագծի հավելվածի 5-րդ կետով սահմանվում է, որ «Էկոպարեկային ծառայության մասին» օրենքի (այսուհետ՝ Օրենք) 19-րդ հոդվածի 1-ին մասով սահմանված կատարողականի գնահատականը անբավարար լինելու դեպքում ծառայողները ներգրավվում են հատուկ ուսուցման ծրագրերում, իսկ Օրենքի 19-րդ հոդվածի 2-րդ մասով սահմանվում է, որ Ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման նպատակով Ծառայողը պարտավոր է անցնել հատուկ ուսուցում: Կարծում ենք, որ հատուկ ուսուցումը նպատակահարմար չէ կապել կատարողականի անբավարար գնահատականի հետ,  քանի որ այն իրականացվում է Ծառայողների կարողությունների շարունակական զարգացման և կատարելագործման նպատակով:
2.	Առաջարկում ենք Նախագծի հավելվածի 14-րդ կետը հանել, քանի որ խոսքը ոչ թե ունկնդրի, այլ Ծառայողի մասին է, ում կողմից վարքագծի կանոնների խախտումը կանոնակարգված է Հանրային ծառայության մասին օրենսդրությամբ: 
3.	Նախագծով ստուգարքի անցկացման և արդյունքների գնահատման որևէ չափորոշիչ սահմանված չէ: Անհրաժեշտ է հստակեցնել, թե ինչ կարգով է անցկացվում ստուգարքը, ինչ արդյունքի դեպքում է գնահատվում դրական (ստուգված): Նախագծի հավելվածի 24-րդ և 28-րդ կետերով սահմանվում է, որ հատուկ ուսուցման ստուգարքի հարցազրույցի անցկացման և արդյունքների գնահատման կարգը, ծառայողի ֆիզիկական և կրակային պատրաստության ստուգման համար ֆիզիկական վարժությունների ու կրակային վարժաձևերի (իրենց համապատասխան փամփուշտների քանակով և գնահատման միավորներով) համապատասխան նորմատիվները սահմանում է ուսումնական հաստատության ղեկավարը: Առաջարկվող կարգավորումները խնդրահարույց են, քանի որ պարզ չէ՝ հատուկ ուսուցման ստուգարքի հարցազրույցի անցկացման և արդյունքների գնահատման կարգը կամ  ծառայողի ֆիզիկական և կրակային պատրաստության ստուգման համար ֆիզիկական վարժությունների ու կրակային վարժաձևերի համապատասխան նորմատիվները երբ կամ որ ուսումնական հաստատությունն է սահմանում, եթե այդ կրթական ծառայությունները ձեռք են բերվում գնման ընթացակարգով կամ արդյոք յուրաքանչյուր անգամ ուսումնական հաստատության կողմից պետք է սահմանվեն հատուկ ուսուցման ստուգարքի հարցազրույցի անցկացման և արդյունքների գնահատման կարգն ու համապատասխան նորմատիվները: Գտնում ենք, որ Նախագծով առաջարկվող կարգավորումներն ունեն վերանայման անհրաժեշտություն: Ծառայողների համար ստուգարքի անցկացման և արդյունքների գնահատման գործընթացը պատշաճ կազմակերպելու և անցկացնելու համար այն անհրաժեշտ է սահմանել սույն կարգում:
4.	Նախագծում չկա կարգավորում, թե հարգելի բացակայած ունկնդիրը ինչ ընթացակարգով պետք է ներգրավվի հաջորդ դասընթացներին:
5.	Առաջարկում ենք Նախագծում նախատեսել կետ հատուկ ուսուցման ծրագիրը Ծառայության պետի կողմից հաստատելու մասին:
6.	Առաջարկում ենք հատուկ ուսուցումն անցած ծառայողին տրվող վկայականի ձևը սահմանել սույն կարգում: Միաժամանակ, Նախագծի հավելվածի 18-րդ կետի համաձայն՝ ուսումնական հաստատության կողմից հատուկ ուսուցումը չանցած ծառայողին տրվում է համապատասխան տեղեկանք: Կարգավորումը թերի է, քանի որ հասկանալի չէ, թե ուսուցումը չանցած համարվելն ի՞նչ հետևանքներ կարող է առաջացնել Ծառայողի համար, ուսուցումը չանցած Ծառայողն արդյո՞ք կարող է նորից մասնակցել հատուկ ուսուցման ծրագրին:
7.	Նախագծի հավելվածի 25-րդ կետի անհրաժեշտությունը բացակայում է, քանի որ Նախագծի հավելվածի 17-րդ կետի 1-ին ենթակետով արդեն սահմանված է, որ եթե ունկնդիրը բաց է թողել դասընթացի ընդհանուր ժամաքանակի քսան տոկոսից ավելին՝ համարվում է հատուկ ուսուցումը չանցած: 
8.	Նախագծի հավելվածում կետերի համարակալումները խախտված են (17-րդ կետից հետո հերթական կետը 19-ն
 է):
	1. Ընդունվել է։
Նախագծի հավելվածի 5-րդ կետը հանվել է։
2. Ընդունվել է։
Կետը հանվել է։
3. Ընդունվել է։
Նախագծով նախատեսվել է, որ ստուգարքն անկացվում է 3 փուլով` թեստավորում, ֆիզիկական պատրաստվածության ստուգում և կրակային պատրաստվածության ստուգում։ Ստուգարքի գնահատականը ձևավորվում է թեստավորման, ֆիզիկական և կրակային պատրաստվածության առաջադրանքների արդյունքներով: Գնահատականը համարվում է դրական, եթե ծառայողը թեստային առաջադրանքների 15 հնարավորից 10 և ավելի միավոր է հավաքել, ինչպես նաև հանձնել է Հայաստանի Հանրապետության շրջակա միջավայրի նախարարի կողմից հաստատած նորմատիվներին համապատասխան ֆիզիկական վարժությունները և կրակային վարժաձևերը (իրենց համապատասխան միավորներով): Նշված չափանիշներից պակաս արդյունքը համարվում է բացասական գնահատական:
4. Մասամբ է ընդունվել։
Կատարվել է համապատասխան փոփոխություն, համաձայն որի՝ հատուկ ուսուցման դասընթացներից հարգելի բացակայելու դեպքում ծառայողը ներգրավվում է հատուկ ուսուցման առաջիկա դասընթացին։
Հարգելի բացակայած ծառայողը ներգրավվում է նույն ընթացակարգով, ինչ նախատեսված է Նախագծով՝ հաշվի առնելով այն հանգամանքը, որ Օրենքի 19-րդ հոդվածի 2-րդ մասի համաձայն ֆիզիկական ուժի, հատուկ միջոցների և հրազենի գործադրման անհրաժեշտություն առաջացնող իրադրություններում գործելու կարողությունների զարգացման նպատակով Ծառայողը պարտավոր է անցնել հատուկ ուսուցում:
5. Ընդունվել է։
Հատուկ ուսուցման ծրագիրը սահմանված է նախագծի հավելվածի Ձև-ով։ 
6. Մասամբ է ընդունվել։
Նախագծով նպատակահարմար չէ սահմանել հատուկ ուսուցումն անցած ծառայողին տրվող վկայականի ձևը, քանի որ Նախագծով նախատեսվել է, որ հատուկ ուսուցումն անց է կացվում կրթական ծառայությունների գնման շրջանակներում՝ կրթական ծառայությունների գնման հայտում նշված չափանիշներին համապատասխանող կազմակերպությունների (այսուհետ՝ ուսումնական հաստատություն) կողմից, և հետևաբար այդ ուսումնական հաստատություններն ունեն իրենց կողմից տրվող վկայականի ձևը։
Նախագծի հավելվածի 18-րդ կետից հանվել է հատուկ ուսուցումը չանցած ծառայողին համապատասխան տեղեկանք տալու վերաբերյալ դրույթը։ 
Հատուկ ուսուցումը չանցած Ծառայողն ազատվում է զբաղեցրած պաշտոնից ՀՀ աշխատանքային օրենսգրքի 113-րդ հոդվածի 1-ին մասի 3-րդ կետի դրույթներով, որի համաձայն՝ Գործատուն իրավունք ունի աշխատողի հետ լուծելու (…) աշխատանքային պայմանագիրը աշխատողի` զբաղեցրած պաշտոնին կամ կատարած աշխատանքին չհամապատասխանելու դեպքում։
7. Ընդունվել է։
Նախագծի հավելվածի 25-րդ կետը հանվել է։
8. Ընդունվել է։
Նախագծի հավելվածում կետերի համարակալումներն ուղղվել են։
 




